
Uunga siunnersuut: Nunatta Katersugaasiviata nukittorsarnissaa ullutsinnullu 

naleqquttumik toqqorsiveqalernissaq siunertaralugu, toqqorsivimmik 

sanaartornissamut pilersaarummik (projektering) aningaasaliinissamik. Pilersaarusiaq 

naammassereerluni inatsisartunut saqqummiunneqassaaq UKA 2023. Naalakkersuisut 

peqquneqarnissaannik Inatsisartut aalajangiiffigisassaattut siunnersuut.  

 

(Inatsisartunut ilaasortaq Doris Jakobsen Jensen, Siumut) 

 

pillugu 

 

Kultureqarnermut, Ilinniartitaanermut, Ilisimatusarnermut Ilageeqarnermullu  

Ataatsimiititaliap 

 

Siunnersuutip aappassaanneerneqarnerani 

 

ISUMALIUTISSIISSUTAA 

 

Ataatsimiititaliap suliarinninnermini kingullermik ilaasortarai: 

 

Inatsisartunut ilaasortaq  Doris Jakobsen Jensen, Siumut, Siulittaasoq 

Inatsisartunut ilaasortaq  Nivi Olsen, Demokraatit, Siulittaasup tullia 

Inatsisartunut ilaasortaq  Adam Kristensen, Inuit Ataqatigiit, sinniisoq 

Inatsisartunut ilaasortaq  Dines Mikaelsen, Siumut 

Inatsisartunut ilaasortaq  Mariia Simonsen, Inuit Ataqatigiit 

 

UPA2022-mi 11. maj 2022 siullermeerinninnerup kingorna siunnersuut ataatsimiititaliap 

misissorpaa. 

 

1. Siunnersuutip imarisaa siunertaalu 

Nunatta Katersugaasiviata katersugaatinut pigisaminut toqqorsivinnik nutaanik 

sanaartornissamut pilersaarusiornermut aningaasaliinissamut aaallartitsinissaannik 

Naalakkersuisut peqquneqassasut siunnersuutip matuma siunertaraa. Kalaallit Nunaannut 

piorsarsimassutsikkut oqaluttuarisaanikkullu katersugaatit pingaaruteqartut eqqortumik 

toqqorsiveqarfimmiitinnissaat qulakkeerneqassasoq  siunertarineqarpoq.  

 

2. Siunnersuummik ataatsimiititaliap suliarinninnera   

Siunnersuummik siullermeerininnermi Kalaallit Nunaata piorsarsimassutsikkut kingornussaasa  

eqqortumik toqqorsivimmiinnissaat  pisariaqartinneqartoq isumaqatigiissutigineqarpoq.   

 

Siunnersuuteqartup siunnersuutaa Nunatta Katersugaasiviata toqqorsivissaat nutaat 

katersugaatinut atorneqassasut, ersarinnerusumik oqaatigalugu Katersugaasiveqarneq pillugu 

inatsisit1 naapertorlugu piorsarsimassutikkut kingornussanik katersukkanik tigussaasunut 

tigussaanngitsunullu toqqorsivittut atorneqassasut ataatsimiititaliap paasivaa.   

 

2.1 Naalakkersuisunit allannguutissatut siunnersuutaat 

Siunnersuutip siullermeerneqarnerani Naalakkersuisut ima allannguutissatut siunnersuummik 

saqqummiussaqarput:  

 

Nunatta Katersugaasiviata Allagaateqarfiatalu illuutai immikkoortumut 

pilersaarusiornermi Nunatta Katersugaasiviani toqqorsiviit nutaat 

pilersinneqarnissaat suliassatut pingaarnertut ilaattut inissinneqarnissaat 

pillugit Naalakkersuisut peqquneqarnissaat Inatsisartut 

aalajangiiffigisassaattut siunnersuut 

 

Suliamik pilersaarummik suliaqarneq aallartereertoq aamma toqqorsiviit nutaat 

allannguutissatut siunnersuut naapertorlugu sammisatut pingaarnertut tulleriiaarinermi 

siullertut inissinneqassasut Naalakkersuisut allannguutissatut siunnersuutaat ataatsimiititaliap 

paasivaa. Immikkoortumi tulliuttumi allannguutissatut siunnersuut ataatsimiititaliap 

suliarissavaa.  

 

2.2 Toqqorsiviit nutaanngilisut 

Toqqorsivinnik oqaluuserisaqarneq aamma katersugaatinik eqqortumik toqqorsisarneq 

tassaanngimmat oqaluuserinninneq nutaaq ataatsimiititaliap tikkuarusuppaa. Inissaaleqineq 

qaangerniagassatut angilluinnartutut Nunatta Katersugaasiviata Allagaateqarfiatalu 

ukiumoortumik nalunaarutaani amerlasuuni oqaatigineqartarpoq.  

 

Nuna tamakkerlugu katersugaasivimmut toqqorsivimmik pilersitsisoqarnissaanik suliamik 

2011-mi siunnersuummik2 inatsisartut suliaqarput. 

Taamani Naalakkersuisut akissuteqaamminni Nunatta Katersugaasivia pillugu ima 

ilisimatitsipput:   

 ”Katersugaasivik inissaaleqiffiuvoq kiisalu kulturikkut eriagisarialinnut 

katersukkanut pigisanullu ullutsinnut naleqquttumik isumannaatsunillu, kiisalu 

aalajaatsumik silaannaligaasinnaasumik toqqorsivimmik amigaateqarfiulluni.” 

 aamma:  

 ”Annerusumik pitsaanerusumillu toqqorsiveqarnissamik pisariaqartitsinerup 

naalakkersuisoqarnerni arlalinni saqqummiunneqartarsimanera Naalakkersuisut 

ilisimavaat.” 

 

                                                 
1 Katersugaasiveqarneq pillugu Inatsisartut inatsisaat nr. 8, 3. juni 2015-imeersoq § 1, imm. 2 aamma imm. 3.  
2 Aaliangiffigisassatut siunnersuut UPA2011/68  

Nunatta Katersugaasivianut pulaareernerup kingorna tusagassiuutinut nalunaarummik3  

Kultureqarnermut, Ilinniartitaanermut, Ilisimatusarnermut Ilageeqarnermullu  Ataatsimiititaliaq 

2020-mi allaaserisaqarpoq. 

Katersanut sulisunullu  inissaaleqinerup qaangerniagassaqartitsinera ataatsimiititaliami 

ilaasortat nammineq uppernarsarsinnaavaat.   

Katersugaasivimmi katersugaatit toqqorsivimmiitinnerat pillugu Kultureqarnermut, 

Ilinniartitaanermut, Ilisimatusarnermut Ilageeqarnermullu  Ataatsimiititaliap pissutsit pillugit 

UKA2020-mi isumaliutissiisummi4 ima nassuiaavoq:      

 

“2019-imi Danmarkip Katersugaasivissuanit aanaveersartitsinermik 

suliaqartup NKA’p katersugaatai toqqorsiviilu misissorpai. Tamanna 

nalunaarusiamik inerneqarpoq, tassani paasineqarluni katersugaasivik 

ilaatigut silaannaap isugutassusaanik kiassusaanillu annertuumik 

unammilligassaqartoq. Tamanna ima isumaqarpoq, pigisat panertitermata 

silaannaallu allanngorarnera pissutaalluni pigisat ilusaat allanngortartut.  

 

Nalunaarusiamit NKA-mut suliarineqarsimasumit tamanna ilanngullugu 

takuneqarsinnaavoq, ilanngullugu toqqorsivinnik annertuumik 

amigaateqartoqarpoq inissat amigaataasorujussuummata eqqiaanerup 

ajornartorsiutaaneranik sulisunullu ulorianartorsiortitsinermik 

kinguneqartunik.” 

 

Maanna toqqorsivinnik sanaartortoqareersimannginnera piumasaqaatit minnerpaaffianiluunniit 

toqqorsivinnik sanaartortoqarnissaanut ersarissumik pilersaaruteqartoqannginnera 

ataatsimiititaliap ernumanartutut isigaa. Tamannalu pilluni Kalaallit Nunaanni 

piorsarsimassutsikkut oqaluttuarisaanikkullu katersugaatinik pingaaruteqartunik piffissamut 

naleqqukkunnaarsimasunik amigartunillu toqqorsiveqarnera  ukiuni arlalinni 

eqqumaffigineqaraluartoq.   

 

2.3 Allannguutissatut siunnersuummik suliaqarneq 

Nunatta Katersugaasivia Allagaateqarfialu pillugu suliamik pilersaarummi toqqorsiviit 

pingaarnersiuinermi salliutinniarmagit ataatsimiititaliap Naalakkersuisut 

qujassuteqarfiginiarpai. Allannguutissatut siunnersuummut qanorluunniit 

aalajangiisoqassagaluarpat Nunatta Katersugaasivia Allagaateqarfialu pillugit suliamik 

pilersaarummik Naalakkersuisut suliaqarniartut ataatsimiititaliap paasivaa, 

 

Kalaallit Nunaata piorsarsimasutsikkut kingornussaata toqqortaatigineqarnissaanut inimik 

atuilluarnissaq aamma toqqortaatigisanik ataatsimoortitsisinnaanissamik eqqarsaatip Nunatta 

                                                 
3 https://ina.gl/dokumenter/nyheder/?year=2020&id=20914  
4 UKA2020/114 

https://ina.gl/dokumenter/nyheder/?year=2020&id=20914

Katersugaasivia Allagaateqarfialu pillugit suliamik pilersaarusiorneqarnissaanut Nunatta 

Eqqumiitsulianut Saqqummersitviup katersugaataanik toqqorsiveqarnissaanik periarfissap 

eqqarsaatigineqarnissaa ataatsimiititaliap Naalakkersuisut kaammattussavai.     

 

Nunatta Katersugaasiviani toqqorsiviit katersukkanillu inissiisarnerit pillugit ukiuni kingullerni 

immikkut suliaqarfigereerlugit suliamut pilersaarummi sulianut malinnaatinneqarnissaq 

ataatsimiititaliap kissaatigaa.      

Tamassuma saniatigut suliamut attuumassuteqartut tamaasa, tassani ilanngunneqarlutik 

Nunatta Katersugaasivia Allagaateqarfialu ajornanngippallu Danmarkip Nationalmuseumiata 

aanaveersaanermut immikkoortua Naalakkersuisut peqataatissagaat aamma ataatsimiititaliap 

naatsorsuutigaa.   

 

Suliamut pilersaarutip naammassinissaanut ullormik aalajangiisoqarsimanngitsoq 

ataatsimiititaliap tamassuma saniatigut maluginiarpaa.  Siunnersuutip 

aappassaaneerneqarnerani Naalakkersuisut tamanna nassuiaateqarfigissagaat ataatsimiititaliap 

kissaatigaa.    

 

3. Siunnersuutip aningaasatigut kingunerisassai 

Inatsisartut Suleriaasianni § 33 imm. 1-imi allassimavoq siunnersuutip 

piviusunngortinneqarnissaanut aningaasatigut allaffissornikkullu kingunerisassai siunnersuutip 

tunngavilersuutaani allaaserineqassasut 

 

Siunnersuutip piviusunngortinnissaanut aningaasatigut kingunerisassai allaaserineqassasut 

ataatsimiititaliap maluginiarpaa.   

Pilersaarusiornerup 800.000 kr-inik aningaasartuuteqarfiunissaa siunnersuuteqartup 

naatsorsuutigaa.    

 

4. Ataatsimiititaliap inassuteqaataa 

Naalakkersuisut allannguutissatut siunnersuutaat akuersissutigineqassasoq ataatsimiititaliap 

isumaqatigiittup inassutigaa.  

Taamatut oqaaseqarluni isumaliutissiissummilu allassimasutut paasinnillutik matumuuna 

siunnersuut ataatsimiititaliap aappassaaniigassanngortippaa. 

